
 Tiap-tiap seorang mempunyai lapangannya yang tersendiri.

Seorang seniman merasai kegembiraan yang tersendiri,

manakala seorang askar merasai kegembiraan yang

berlainan pula. Begitu juga apa yang menyedapkan hati

seorang ahli perusahaan, tidak memberi kesan kepada

hati seorang ahli siasah. Tetapi kesemuanya berkhidmat

dalam medan perusahaan yang am itu juga.

 Kejayaan itu, samalah seperti segala soal

manusia yang lain, suatu soal yang bertali dengan qada’

dan qadar (takdir Tuhan) dari satu segi, dan

kebebasan kemahuan dari segi yang lain. Kebanyakan

manusia – lelaki dan perempuan – memang sedia mempunyai

anasir atau bahan-bahan yang dapat berpindah atau bertukar

keadaannya kepada kejayaan.

  Sifat-sifat yang Mencipta Kejayaan

 Apa dia sifat-sifat yang membawa kepada kejayaan?

 Jawabnya tiga, pertama: Pandai mengenal dan

membezakan antara sesuatu perkara dengan yang lain,

kedua: Bekerja dan berusaha dengan bersungguh-sungguh,

dan ketiga: Sihat (tubuh badan dan akal fikiran).

Barangkali yang utama sekali di antara ketiga-tiganya,

ialah sifat pandai mengenal dan membezakan itu. Inilah

dia tiang-tiang yang menjadi asas bangunan kejayaan.

Kalau seseorang itu telah menggunakan sifat “pandai

mengenal dan membezakan” itu, maka bermakna dia telah

menggunakan segala-galanya.

 Sifat mengenal dan membezakan ialah suatu sifat

yang tertinggi sekali. Berapa banyak orang-orang yang mempunyai 

rancangan-rancangan yang indah, tetapi mereka tidak dapat

melaksanakannya. Kaki mereka telah tersangkut ketika

mereka melangkah hendak menjalankannya lalu terjerumus

ke dalam kebinasaan. Sebabnya, ialah kerana sifat mengenal

dan membezakan itu ibarat permata yang besar di tengah-tengah

seutas kalung yang terkarang daripada sifat-sifat yang

beratus-ratus. Di antara sifat-sifat yang tersebut ialah kebolehan

membaca akan apa yang terkandung dalam hati manusia, dan

pandai menggunakan pengalaman masa yang telah lalu, serta

mengalihkan aliran pengalaman itu kepada kerja yang besar. Sebenarnya

kepandaian dan kebijaksanaan itu sedia merempuh

sebarang mauduk sebagaimana anak panah yang terlepas

dari busurannya. Tetapi “sifat pandai mengenal dan

membezakan” itu ialah pelajaran yang tuan akan

memperolehinya dan tuan pula tertuntut mengajarkannya kepada

orang ramai.

 Dalam pada itu, sifat “mengenal dan membezakan”

itu akan menjadi suatu tenaga yang lemah jika tidak

disertakan dengan “usaha yang bersungguh-sungguh”. Batu

pengisar gandum itu wajib disediakan gandum

untuknya supaya dia dapat bergerak dan bekerja, sedang

“usaha yang bersungguh-sungguh” itu pula ialah yang

mencurahkan gandum yang dikisar itu.

 Sesuatu peluang yang besar harus akan terlepas,

dan harus pula kita akan terdorong melakukan

sesuatu kesalahan yang tidak dapat diperbaiki,

disebabkan terputusnya tenaga akal dan fikiran dalam

suatu masa yang pendek.

 Kipling1, ahli syair Inggeris, pernah berkata:

 “Siapa-siapa yang bercita-cita hendak menjadi kaisar

(maharaja) di sebarang tempat, mestilah dia mengetahui

tiap-tiap sesuatu dalam tiap-tiap tempat.” Memang

tiap-tiap sesuatu itu hampir-hampir menyerah diri kepada

tiap-tiap seorang kita, kalau kita sentiasa berkekalan

dalam keadaan cerdik cendekia.

 Sebenarnya manusia tidak dijadikan Tuhan dalam

keadaan bodoh tongong yang tidak dapat diharap lagi,

dan tidak juga mereka dijadikan terlalu cerdik

dan pintar. Tetapi mereka harus melalui jalan

yang pertama (bodoh tongong) atau jalan yang kedua

(cerdik pintar) menurut runtunan kemahuan dan

keadaan mereka. Tetapi walau bagaimanapun pintu itu

1 merujuk kepada Rudyard Kipling

sentiasa terbuka bagi siapa-siapa sahaja untuk

memasukinya.

 Kerumitan yang sebenar-benarnya tentang perkara yang bertali

dengan sifat “usaha yang bersungguh-sungguh” itu ialah

tentang mengarahkannya ke arah yang betul, dan dengan demikian

seseorang itu dapat dikatakan telah mempunyai sifat

“pandai mengenal dan membezakan”.

 Dalam pada itu, sihat (badan dan akal fikiran)

ialah asas tempat terletaknya sifat-sifat “pandai mengenal dan

membezakan”, dan “usaha yang bersungguh-sungguh”, selain

daripada menjadi asas bagi kejayaan. Dengan ketiadaan

kesihatan maka segala apa juga tidak akan dapat

dilakukan. Siapakah yang dapat mengenal dan membezakan dengan

betul jika dia sedang marah pada pagi-pagi hari? Dan

siapakah pula yang boleh berusaha dengan bersungguh-sungguh

dan tekun bekerja, jika dia menderita dan sentiasa

merasai kelemahan dirinya dan keruntuhan tenaganya?

 Masa hadapan yang penuh harapan ialah bagi mereka

yang mengamalkan riadah tetapi tidak melampau. Riadah atau

gerak badan itu, barangkali tidak mempunyai sebarang

faedah jika dia dipandang sebagai satu kerja, tetapi

dia sangat berharga sebagai satu ubat dan satu

cara yang menyembuhkan.

 Itulah dia ketiga-tiga sifat, yang wajib diperolehi,

iaitu: “pandai mengenal dan membezakan”, “usaha

yang bersungguh-sungguh” dan “kesihatan”.

 Di atas ketiga-tiga sifat yang tersebut terdirilah

benteng kejayaan.


